
				এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 

হেমচন্দ্র-গ্রন্থাবলী





কখন বা নখে ছিঁড়ি ওষ্ঠাধর
উঠিছে করিয়া ক্রোধ;

কখন মাটিতে ভাঙ্গিছে ললাট,
রুধির করিছে পাত,

কভু সর্ব্ব অঙ্গে ধূলি ছড়াইয়া
বক্ষে করে করাঘাত;

কখন গর্জ্জন করিছে বিকট,
দন্তে দন্তে ঘরষণ,

কখন পড়িছে ধরাতল'পরে
সংজ্ঞাহীন বিচেতন;

প্রাণী অন্য জন নিকটে যে তার,
কতই যতনে, হায়,

সেবিছে তাহায় করিছে শুশ্রূষা
ঘুচাইতে সে মূর্চ্ছায়।

কভু ধীরে ধীরে করশাখা খুলে
মার্জ্জিছে হৃদয়দেশ;

কভু করতল কভু পদতাল
কভু ঘর্ষে ধীরে কেশ;

কখন তুলিছে হৃদয়-উপরে
অবসন্ন বাহুলতা;

কভু স্নেহপূর্ণ বলিছে শ্রবণে
পীযুষ-পূরিত কথা;

কখন আনিয়া বারি সুশীতল
বদনে করে সিঞ্চন;

কখন তুলিয়া মৃদুল সুগন্ধ
নাসাগ্রে করে ধারণ;

আবার যখন চেতন পাইয়া
হয় সে উন্মাদ-প্রায়,

মধুর মধুর বীণাবাদ্য করি
স্নিগ্ধ করে পুনঃ তায়।

